
Shri Subrahmanyakarnamritam

శ్రీసుబ్రహ్మణ్యకర్ణామృతమ్  
Document Information

Text title : Subrahmanya Karnamritam

File name : subrahmaNyakarNAmRRitam.itx

Category : subrahmanya

Location : doc_subrahmanya

Author : Gopalakrishnakavi

Transliterated by : Mahaperiaval trust

Proofread by : Sivakumar Thyagarajan shivakumar24 at gmail.com, PSA Easwaran

Description-comments : Subramanya Sthuthi Manjari

Latest update : February 6, 2021

Send corrections to : Sanskrit@cheerful.com

This text is prepared by volunteers and is to be used for personal study and research. The

file is not to be copied or reposted without permission, for promotion of any website or

individuals or for commercial purpose.

Please help to maintain respect for volunteer spirit.

Please note that proofreading is done using Devanagari version and other language/scripts

are generated using sanscript.

February 6, 2021

sanskritdocuments.org



Shri Subrahmanyakarnamritam

శ్రీసుబ్రహ్మణ్యకర్ణామృతమ్  

శివం నశ్శర్వాణీస్తనజనితమన్దోష్ణమధురం 
పయః షడ్భిర్వక్త్రైరుపచితకపోలైరపి   పిబన్ ।

హసన్హర్యశ్వాదీంశ్చిరభవసుధాలుబ్ధధిషణాన్ 
కుమారః పూర్వేషాం కలయతు గురూణామపి గురుః ॥ ౧॥

విలజ్జన్తామజ్ఞాః   పురహరకుమారస్తుతివిధౌ
న జిహ్రీమశ్చాస్మిన్నపి  బహు బిభీమః కథమపి ।

పురాణీ వాణ్యేతత్సవిధసరణక్లాన్తచరణా 
ముహుః సుబ్రహ్మణ్యోమితి  న కిమవాదీత్ప్లుతయుతమ్  ॥౨॥

కథాపీయూషం తేఽసదృశరసమాతృప్తి పిబతాం
సతాం స్తోకాస్వాదా శరభవముధా నూతనసుధా ।

జనశ్రుత్యామేవం  పరివృతజగత్యాం చ బహుధా
ప్రవర్తేరన్   కే వా న తవ వితతేఽపి స్తవపథే ॥ ౩॥

అభీష్టం  యాచత్సు ద్రుహిణహరివాహాదిషు  పురో
యతస్త్రాతుం  ప్రాప్తో  నను భవసి మామేవ ఝటితి ।

తతస్తే పాదాబ్జం  పరివహతు తాన్తం మమ మతిః
ప్రపఞ్చే  విఖ్యాతా ధ్రువముపకృతౌ  ప్రత్యుపకృతిః  ॥ ౪॥

సకృన్నత్వా హి త్వాం భజతి కుటిలో వాఽప్యభిమతం
తథాపి క్లిశ్నాతి  ప్రకృతిగహనే  కర్మవిపినే ।

జనోఽస్మిన్కో హేతుర్భవతి న విజనే త్రిభువనే
న చోల్లఙ్ఘ్యా   దైవీ  సరణిరిహ కేనాపి విషమా ॥ ౫॥

వచోబాలా యస్యామలగుణమనీషాసహచరీ
రహస్స్థానే  ధ్యానే విహరతి తవాఙ్ఘ్రిప్రణయినా   ।

స సన్తోషామ్భోధేరధిజఠరమామజ్జతి  చిరం
నిజాపత్యామోదాదపి చ పరితోషో జగతి కః ॥౬॥

శ్రీసుబ్రహ్మణ్యకర్ణామృతమ్  

మయా తే విక్రీతశ్చలహృదయదూతః  పదతటీ-
నిషేవార్థం  స్వార్థం  బహుకృప కృపామాప్య భవతః ।

సమీకృత్య స్వార్థే ఘటనముచితం తేఽస్య చలతో
విధిర్విక్రేతుర్మే  ధ్రువమవగుణాచ్ఛాదనమపి  ॥ ౭॥

దురారాధ్యాః సాధ్యాః కథమివ భవేయుర్మఖభుజః
పదం తే పూర్వేషాం వచసామప్యవిషయః ।

శుచా క్రూరేఽపారే  భవజలధిపూరే పరిపతన్
నిరాలమ్బో లమ్బోదరసహజ కం యామి శరణమ్ ॥౮॥

సమాధానైర్ధ్యానైర్బహువిధవిధానైరపి     శుచీన్
పరిత్రాతుం  శక్తా జగతి విబుధాస్సన్తి బహుధా ।

అపి త్యాజ్యాన్వ్రాత్యాధమపతితపాషణ్డపిశునైః 
పరిత్రాతుం  శక్తస్త్వమివ  జగతి త్వం ప్రభవసి  ॥౯॥

తవాధారాచ్ఛూరాసురదమన సర్వామరవరాన్
తృణాగ్రేభ్యో  మత్వా సుఖమవసమాజన్మదివసమ్ ।

విలమ్బశ్చేదద్యాప్యహహ తవ దేవాస్మదవనే
కుమారత్వం ఖ్యాతం తవ సదసి జాయేత మహతామ్ ॥ ౧౦॥

సదా సేవం సేవం సురపరివృఢత్వాధ్యవసితాన్
పరిశ్రాన్తేరన్యత్ఫలమహమవాపం   న కిమపి ।

ఇదానీం త్వత్పాదవ్యతిషజితకర్మవ్రజమముం
పరిత్రాయఞ్ఛమ్భోః  ప్రకటయ  సుతత్త్వం తవ విభో ॥ ౧౧॥

పురః ప్రాదుర్భూత్వా  న భవసి భవాంశ్చేన్మమ ముదే
కుమార ప్రక్రీడన్   ఝటితి గలతి ఖ్యాతిరనఘా ।

పునః ప్రాప్తుం  నేదృక్కిల మిషతి కాలస్తవ మనా-

గియం తే విజ్ఞప్తిః   పునరపి పునస్తే పునరపి ॥ ౧౨॥
మయి క్రోశత్యేవం  సపది న దయాం యద్వితనుషే

నిదానం కిం తత్ర జ్వలనజనిమత్త్వం ను భవతః ।
ఉతాద్రేః  కన్యాయాః కఠినజఠరాన్తర్విలుఠనం

న వై జానే మ్లానేప్సితకుశలయోనేఽల్పధిషణః  ॥ ౧౩॥
అయన్తే భద్రాప్త్యై   కతిచన సమాధీన్శుభధియో

జయం తే కామాదేర్విదధతి శమాద్యైః  ప్రహరణైః   ।
స్మయన్తేయాగాద్యైః  కతిచన విధానైరుపచితైః 

వయం తేషు శ్రాన్తాస్తవ   విరచయామోఽఞ్జలిమముమ్  ॥ ౧౪॥
నగాస్తే పఞ్చత్వం దధతి జడతాం దైవతమణిః

పశుత్వం సా ధేనుస్తవ చరణదాతృత్వయశసా ।
వినా తం త్వాం కో ను స్పృహయతి ధనాన్ధాన్నరపశూన్

సమారాద్ధుం  ధీమానిహ జగతి సర్వామరగురో ॥ ౧౫॥
శ్రుతేర్వజ్రాయన్తే   ప్రథమమతిథీనాం  కిల కథాః

యమాయన్తే దేహి త్వమితి లిపయోయస్య కుధియః ।
కురుక్షేత్రాయన్తే  నటవిటసమాజాః సగణికాః

కథం నాథన్త్యేనం త్వయి సతి జగన్నాథ కృపణాః ॥ ౧౬॥
విధత్తాం వ్యాసఙ్గం  సరసిజభవః శ్రౌతశిఖరే

సమాధత్తాం నిద్రాం  జలధిజఠరే శ్రీపతిరపి  ।
సమేధన్తాం లీలానటనచటులా ధూర్జటికృతాః

విధీయన్తే దీక్షా గుహచరణధూల్యాస్మదవనే ॥ ౧౭॥
ప్రతిష్ఠన్తాం   సార్ధం  సపది మధుమత్యా దివిషదో

న చాద్యాకాఙ్క్షామస్తదనుసరణం  తత్కృతఫలమ్ ।
అపాఙ్గాః  స్వర్గఙ్గాచటులతరవీచీసహచరాః 

తిరశ్చక్రుస్తృష్ణాకలితపరితాపం    మమ విభోః ॥ ౧౮॥
నమస్తే స్వర్ధేనోఽమరపురతరుభ్యోఽఞ్జలిరియం 

నమశ్చిన్తారత్నాపసరత యథాయాతమధునా ।
ప్రసాదే  సేనాన్యస్సతి జగతి కః ప్రార్థయతి   వః

సుధాసిన్ధోస్తీరే   కథమివ భవేత్కాఞ్జికకథా  ॥ ౧౯॥
స్వపాదస్మర్తారం సపది కలయన్నాత్మసదృశం

పునస్తోషాభావాన్మృగయతి వరం దాతుమపరమ్ ।
యదాఖ్యాపీయూషం పిబతి సవనే దివ్యపరిషత్

స సుబ్రహ్మణ్యో  నః స్ఫురతి పురతః పూర్ణకరుణః  ॥౨౦॥
ప్రభావస్మిన్దీక్షాం   వహతి మమ రక్షాధ్వరవిధౌ

లభన్తే శోకాగ్నౌ సపది పశుతాం శాత్రవజనాః  ।

భజన్తే మోదాబ్ధావవభృథవిధాం  బన్ధునివహాః
దివాన్ధాశ్చక్రాడ్గాః    కథమివ సమానప్రకృతయః  ॥౨౧॥

సుపర్యాప్తా గోప్తుం జనమతివిపన్నం సురగణాః
పటీయాన్ రేణుర్వా గుహచరణపాథోజమథితః ।

న సన్దిగ్ధేఽద్యాస్మాన్   జగతి జనతాఽఽలోక్య తవ తద్-

రజోలేశప్రాప్తాఖిలసురవరాకాఙ్క్షితశివాన్   ॥౨౨॥
చిరం భ్రామం  భ్రామం  క్కచన మరుదేశే భవమిషే

పరిశ్రాన్తాః  శాన్తాః శఋణుత వచనం కిఞ్చన శిశోః ।
సమాప్యైతత్సర్వం  సపది విధివాక్యాదధిగతం

పదే భూమానన్దే దదత హృదయం ధూర్జటిభువః  ॥౨౩॥
ప్రియచ్ఛాయాపాయాంస్త్యజత  కుశలాయాతిమహతే

ఫలాయామోహాయార్జయత  సదుపాయానపి చ వః ।
ఉమాదాయాదాఙ్ఘ్రేరతిభయదమాయామయమయాత్

అపాయాదుద్ధర్తా  న భవతి పరస్త్రిర్నను  శపే ॥౨౪॥
అభూమ ప్రాగేతే  వయమమితకాఙ్క్షాజలనిధౌ

అహో మజ్జం  మజ్జం  భృశమలభమానాస్తటభువమ్ ।
ఇదానీం స్వారాజ్యం తృణమపి సమం యచ్చరణజాత్

ప్రసాదాత్పశ్యామః  కిమిహ వరయామోఽద్య వరదమ్ ॥౨౫॥
పతన్తీ రుద్రాద్రేః   శ్రుతిభువి  గలన్తీ క్షితరుజో

దలన్తీ శూరాదీనపి పరికృషన్తీ తటతరూన్ ।
హరన్తీ సన్తాపాన్పునరపి పునన్తీ స్మృతివశాత్

స్రవన్తీ   కాప్యేషా విలసతి వహన్తీ మమ పురః ॥౨౬॥
అతిక్రూరోఽరాతిష్వమితశమపూరో  మునిజనే

కఠోరో వీరత్వే కుసుమసుకుమారోఽపి హృదయే ।
రుచోద్యత్సూరోఽసావమృతకరపూరోఽల్పహసితే

సుమన్దారోఽస్మాకం  జయతి స కుమారో గిరిభువః ॥౨౭॥
నమోవాకం బ్రూమో  నయనరమణీయాయ శివయోః

తదఙ్కాలఙ్కారం కమపి విదధానాయ చ ముహుః ।
తయోః ప్రేమామ్భోధేః  శరదుదితరాకాశశభృతే

పరస్మై  కస్మైచిత్త్రియుగవదనాయాదిమహసే   ॥౨౮॥
తులాకోటిక్వాణస్ఫురణలలితాభ్యాం త్రిజగతాం

పరం పిత్రోర్నేత్రోత్సవదనటనాభ్యాం   చ కృతినామ్ ।
మనోహర్మ్యే రాజత్కనకకలశాభ్యాం శ్రుతిశిరో -

విమృగ్యాభ్యాం పద్భ్యాం నతసురతరుభ్యాం నతిరియమ్ ॥౨౯॥
క్కణద్భ్యాం పాణిభ్యాం రణితచరణాభ్యాం మణితలే

స్ఖలద్భ్యాం  జానుభ్యాం కలితగమనం సార్ధవచనమ్  ।
అనాద్యోర్దమ్పత్యోః  సుకృతమివమూర్తం నయనయోః

అదృష్ట్వేదం  తేజః కథమివ కృతీ ఖల్విహ జనః ॥ ౩౦॥
పాయాత్కుశలకరణ్డః  పుష్కరమాలాపరీవృతశిఖణ్డః  ।
తాడితతామసషణ్డః  తారకతామిస్రతరుణమార్తాణ్డః   ॥ ౩౧॥
నేత్రీభూతః  శివయోః కశ్చన పత్రీకృతోరగాహారః  ।
పాత్రీభవతు  పురో మే ధాత్రీకృతకృత్తికోఽక్షియుగళస్య  ॥ ౩౨॥
అమ్భోజపత్రనేత్రః   కుమ్భోద్భూతాదితామరసమిత్రః  ।
శమ్భోః ప్రమోదపుత్రః   స్తమ్భో  జగతాం సమేధతాం చిత్రః  ॥ ౩౩॥
క్షన్తా నతమన్తూనాం  గన్తా గజరాజమదభరం భఞ్జన్  ।
కాన్త్యా కనకనియన్తా క్రౌఞ్చనిహన్తా  కదా ను హృది రన్తా ॥ ౩౪॥
నిగమశిఖరాలవాలో వల్లీమల్లీలతాఞ్చితస్కన్ధః    ।
కశ్చన సురసాలో నో వృశ్చతు పాశ్చాత్యజన్మసన్తాపమ్ ॥ ౩౫॥
శాసితదైత్యకదమ్బః  శమధనచేతస్తటాకకాదమ్బః ।
ఆసీన్మమావలమ్బః శక్రతనూజాలసాక్ష్యలికదమ్బః  ॥ ౩౬॥
యజ్ఞావఘుష్టనామా   ప్రాజ్ఞాలాపాభిరామగుణసీమా   ।
పరమేశ్వరయోః ప్రేమాలఙ్కృతసామా  మమాస్తు శుభభూమా ॥ ౩౭॥
సనకాదిసిద్ధసేవ్యో  జనకో జగతాం శివఙ్కరః శివయోః ।
కనకద్రవనీకాశః  శనకైః  శనకైరుదేతి  పురతో నః ॥ ౩౮॥
షణ్ముఖ!ముఖజితశశధర! ధరజాఙ్కవాస!వాసవాద్యర్చ్య ।
అర్చిష్మదధికకాన్తే కాన్తే జగతాం పదే విధేహ్యస్మాన్ ॥ ౩౯॥
కఞ్జభవవచనగేహం  కాఞ్చనసహకారికిరణసన్దోహమ్  ।

శ్రితరక్షాసన్నాహం  శివయోర్మూర్తం శ్రయామహే  స్నేహమ్ ॥ ౪౦॥
వన్దేమహి  మన్దేహాసురహరసన్దేహదాయి   దేహరుచిమ్ ।
కురువిన్దకాన్తిచేలం  బాలం శివయోః కిమన్యదవశిష్టమ్  ॥ ౪౧॥
మణ్డితవేదశిఖణ్డైః   ఖణ్డితదనుజౌఘచణ్డభుజదణ్డైః    ।
చణ్డీశభాగ్యషణ్డైః   దణ్డితదురితోఽస్మి  మఙ్గలకరణ్డైః   ॥ ౪౨॥
ఫుల్లారవిన్దదామ్నా   కల్హారాద్రీన్ద్రశఋఙ్గకృతధామ్నా     ।
నామ్నా రఞ్జితసామ్నా  కేనచిదారాజి మఙ్గలమహిమ్నా  ॥ ౪౩॥
అలమలమశక్తిహస్తైః  అముకుటమస్తైరవేదవిన్యస్తైః   ।
భక్తానామసమస్తైః  అపరైరమహేశ్వరాఙ్కతలశస్తైః   ॥ ౪౪॥
దూరాదదాహి దురితం శూరాద్యసురౌఘతూలదహనేన ।
సారేణ కేనచిన్మే మారారాతేర్గృహస్థభావస్య   ॥ ౪౫॥
ఆశాస్మహే సదా వయమాశాధీశోచ్చమౌలిపీఠాయ ।
శ్రుతిచూడోత్తంసాయ  ప్రమథాధీశాత్మజాఙ్ఘ్రికమలాయ   ॥ ౪౬॥
ఆమ్నాయశిఖరవేద్యాదానతసల్లోకభవరుజాం  వైద్యాత్  ।
ఆద్యాచ్చరాచరాణాం హృద్యాత్పిత్రోః  కిమన్యదవలమ్బే ॥ ౪౭॥
అమరాభయఙ్కరాణాం తిమిరారీణామపాఙ్గసుషమాసు  ।
చమరాణాం శ్రుతివన్యా  వయమిహ దాసాశ్చిదిన్దుకిరణానామ్  ॥ ౪౮॥
పర్యాప్తచన్ద్రవదనే  పర్వతపుత్రీశుభాఙ్కమణిసదనే  ।
పరిహృతసురారికదనే మదనే వల్ల్యా  మనోఽవలగ్నం నః ॥ ౪౯॥
తరుణారుణకిరణావలిపరిణామస్ఫురణచరణతరుణాబ్జే ।
చరణాయుధధ్వజేఽహం కరుణామ్భోధౌ నిమగ్నభావోఽస్మి ॥ ౫౦॥
యస్మింస్త్రేధా  విలసతి మృషా జాగతీ వృత్తిరేషా

యస్య స్ఫూర్త్యాం వ్రజతి  సహసా చిన్మయీ తన్మయీత్వమ్ ।
యోఽస్తం యాతే స్ఫురతి హృదయే నిర్వికల్పే సమాధౌ

ప్రేమాసారః  పరమశివయోః సోఽస్తు నస్తాపశాన్త్యై  ॥ ౫౧॥
యస్యైకాంశాజ్జగతి   సకలాః ప్రాణినః  ప్రాణవన్తః

యస్యాఖ్యానే నిగమశిఖరం నాప కాం కామవస్థామ్  ।
నాన్తశ్శోకో భవతి భజతాం యస్య లేశోపలబ్ధేః

ప్రేమాసారః  పరమశివయోః సోఽస్తు నస్తాపశాన్త్యై  ॥ ౫౨॥
క్లాన్తాః  క్లాన్తా  యమను నిగమాః సఙ్గిరన్తే   గిరం తే

యన్నిర్ణేతుం  సపది మునయః సాధ్వసం తే లభన్తే ।
మౌనేనైవాభినయతి  జగద్దేశికో  యస్య తత్త్వం

ప్రేమాసారః  పరమశివయోః సోఽస్తు నస్తాపశాన్త్యై  ॥ ౫౩॥
యస్యావాప్త్యై  శమధనతతిర్యాతి నానాపథేన

ప్రాప్తో  యో యైర్జగతి   విరళాః సర్వథా సర్వదా తే ।
యః ప్రాప్యేతాశ్రితశమదమైః    సంయమే స్వాత్మరూపః

ప్రేమాసారః  పరమశివయోః సోఽస్తు నస్తాపశాన్త్యై  ॥ ౫౪॥
నాశాపాశాకులితమనసాం భాసతే యత్ప్రభావో-

ఽప్యాత్మాధారం నిఖిలకరణం నేక్షతే యం పరాక్త్వాత్ ।
జానన్త్యన్యే క్వచన సమయే యన్మయానేవ సర్వాన్ (జానతేఽన్యే)
ప్రేమాసారః  పరమశివయోః సోఽస్తు నస్తాపశాన్త్యై  ॥ ౫౫॥

ప్రాణాపానౌ  గలితగమనౌ యత్ర యత్రాన్తరఙ్గం  
నిర్వ్యాసఙ్గం  నిఖిలకరణం యత్ర లుప్తప్రమాణమ్  ।

తత్రాసీనా  దదృశురపరే భాసురాన్యత్ప్రసాదాన్
ప్రేమాసారః  పరమశివయోః సోఽస్తు నస్తాపశాన్త్యై  ॥ ౫౬॥

కిం నీహారః కిమమృతకరః కిం రవిః కిం ను ధూమః
కిం ఖద్యోతః కిము హుతవహః కిం తటిత్ కిం ను హీరః ।

ఇత్యుల్లేఖ్యో  భవతి యమిభిర్యత్ప్రసాదః సమాధౌ
ప్రేమాసారః  పరమశివయోః సోఽస్తు నస్తాపశాన్త్యై  ॥ ౫౭॥

మూలాధారే హృది మణిపురే స్వాస్పదే తాలుమూలే
చేతస్స్థానే  ధ్రువశశిగృహే  నైకధా  సిద్ధిలుబ్ధాః   ।

యం కుర్వన్తః సపది కృతినః స్వేప్సితాన్యాప్నువన్తి
ప్రేమాసారః  పరమశివయోః సోఽస్తు నస్తాపశాన్త్యై  ॥ ౫౮॥

బ్రాహ్మీం  గ్రన్థిం   ప్రథమమథ  తాం వైష్ణవీం   తాం చ రౌద్రీం
భిత్త్వా కేచిన్నియతమరుదాబద్ధచేతశ్శలాక్యా  ।

ప్రౌఢోన్మన్న్యాస్సురతసమయే  యత్స్వరూపా భవన్తి
ప్రేమాసారః  పరమశివయోః సోఽస్తు నస్తాపశాన్త్యై  ॥ ౫౯॥

ముగ్ధస్మేరాననకమలయా  నాగరాజన్యపుత్ర్యా
సౌధే జ్యోత్స్నాస్ఫురణవిశదే నిర్భయం కేఽపి రన్త్వా ।

పాదాబ్జీయాం  మధురమధురాం యస్య మాధ్వీం పిబన్తి
ప్రేమాసారః  పరమశివయోః సోఽస్తు నస్తాపశాన్త్యై  ॥౬౦॥

ఉత్తిష్ఠన్త్యామురగయువతౌ  మఞ్జుమఞ్జీరనాదం 
మన్దం  మన్దం  ముఖసరసిజం ముక్తిమాదర్శయన్తీమ్ ।

ఆలిఙ్గన్తం   సులభమితరే యత్కృపాపాఙ్గసఙ్గాత్ 
ప్రేమాసారః  పరమశివయోః సోఽస్తు నస్తాపశాన్త్యై  ॥౬౧॥

ప్రాజ్యే  రాజ్యే కలితహృదయాః కేఽపి కేఽప్యధ్వరాజ్యే
యోగైశ్వర్యే  కతిచన నిజావాప్తిసౌఖ్యేఽపి కేఽపి ।

సమ్ప్రాప్తేష్టాస్సపది  సకలా యత్కృపాపాఙ్గసఙ్గాత్ 
ప్రేమాసారః  పరమశివయోః సోఽస్తు నస్తాపశాన్త్యై  ॥౬౨॥

తారం తారం భవజలనిధేర్యన్మనోరగ్రభాగే
నిక్షిప్యాన్యే శరవణభవేత్యన్తరేవాలపన్తః ।

ఆలిఙ్గన్తే   స్వయముపనతాం ముక్తికాన్తాం ప్రసన్నాం
ప్రేమాసారః  పరమశివయోః సోఽస్తు నస్తాపశాన్త్యై  ॥౬౩॥

మాయానూరుర్మనువరరవిర్దేశికేన్ద్రో   దయాద్రేః
ఉద్యన్నేనస్తిమిరపటలీం శోచయన్శోకఘూకాన్ ।

యస్యానన్దం  దిశతి పరమం భక్తకోకావలీనాం
ప్రేమాసారః  పరమశివయోః సోఽస్తు నస్తాపశన్త్యై  ॥౬౪॥

యన్మన్త్రస్యామరపురతరోః  కామమూలస్య మూలే
తిష్ఠన్తో  యే నిఖిలతరుణీనేత్రనీలోత్పలానామ్  ।

జాయన్తే తేఽప్యమృతరుచయోమూర్తిమన్తశ్చ కామాః
ప్రేమాసారః  పరమశివయోః సోఽస్తు నస్తాపశాన్త్యై  ॥౬౫॥

వాగాస్వాద్యా మనునవసుధా లిహ్యతే యైర్యదీయా
తేషాం వక్త్రాద్వహతి  కవితాకైతవాత్స్వః  స్రవన్తీ   ।

కిఞ్చాశేషం భువనమయతే దాసతామీక్ష్యమాణం
ప్రేమసారః  పరమశివయోః సోఽస్తు నస్తాపశాన్త్యై  ॥౬౬॥

యన్మన్త్రేన్దుర్జలధితనయాజ్యోత్స్నయా    ద్యోత్యమానః
చిత్తాకాశే స్ఫురతి విమలే యస్య తస్యోత్తమస్య ।

ఆపత్తాపః ప్రశమమయతే  వృద్ధిమామోదసిన్ధుః 
ప్రేమాసారః  పరమశివయోః సోఽస్తు నస్తాపశాన్త్యై  ॥౬౭॥

మన్త్రాకారామమరతటినీం  చన్ద్రశైలాద్వహన్తీం 
యస్యాచార్యప్రసృమరకృపాసారపీయూషపూరామ్  ।

దిష్ట్యా  దృష్ట్యా  జగతి విషయీకుర్వతాం క్వాభితాపాః
ప్రేమాసారః  పరమశివయోః సోఽస్తు నస్తాపశాన్త్యై  ॥౬౮॥

త్రేధా  సాధ్యం జ్వలనలలనావర్మపాశాఙ్కుశాదీన్
శిష్టాదిష్టే  వపుషి విదధన్ యన్మనోః కామధేనోః ।

దుగ్ధం  దుగ్ధం  పిబతి కుశలం స్వేష్టమాయాసశూన్యం
ప్రేమాసారః  పరమశివయోః సోఽస్తు నస్తాపశాన్త్యై  ॥౬౯॥

షట్త్రింశారైస్సహితమనుభిర్నాగపత్రైస్సవీరైః   
సాఙ్భిః పర్ణైః  సకమలవరాస్త్రాదిభిర్వృత్తభౌమైః   ।

యుక్తం యన్త్రం  దిశతి భజతాం యస్య సర్వాన్పుమర్థాన్
ప్రేమాసారః  పరమశివయోః సోఽస్తు నస్తాపశాన్త్యై  ॥ ౭౦॥

నాకాధీశవిరోధివామనయనా కోకవళీవిస్ఫుర-
చ్ఛోకామ్భోనిధిశారదాభ్రవిలసద్రాకానిశానాయకమ్   ।

కేకామఞ్జులపక్షిపుఙ్గవరథం   పాకారిజాకాముకం
ప్రాకారం  దృఢమాశ్రయే  దివిషదామేకాక్షరార్ధం  పరమ్ ॥ ౭౧॥

పారాశర్యవచః ప్రపఞ్చతటినీపూరాత్మకేళీలవో
దూరాన్ముక్తశరప్రవాహశమితక్రూరాసురోషర్బుధః   ।

మారారాతివధూశుభోదరసుధావారాశిచిన్తామణిః
ఘోరా దుఃఖపరమ్పరాః శమయతు స్మేరామృతైరద్య  నః ॥ ౭౨॥

శేషాద్రీశ్వరమౌలికేలిసదనా  భాషాధిదేవ్యుల్లసద్ -

భాషాభూతగణామరారిపరిషద్ద్వేషా  పరా దేవతా ।
ఏషాఽఽస్తాం మమ మానసే శివశివోన్మేషా తురాషాడ్భవద్-

యోషాఽఽలిఙ్గితవిగ్రహా   ప్రతిదినం  తోషాయభూషా శ్రుతేః  ॥ ౭౩॥
కాన్త్యా న్యక్కృతబాలభానుసుముఖః శాన్త్యాదిభిస్సేవితః

క్షాన్త్యా కాచన భూమిరేవ భజతాం భ్రాన్త్యాపదిధ్మానలః  ।
భాన్త్యాఽవ్యాజకృపారసైరభిముఖం యాన్త్యా దృశాం మాదృశాం

హన్త్యాధీన్యదసౌ కిమన్యదిహ నో మాన్త్యాలమిన్ద్రశ్రియా   ॥ ౭౪॥

భీమారాతివనానలస్సురపురీరామాభిరామాకృతిః
సామాభిష్టుతపాదపద్మవిభవస్సీమా  దయాసమ్పదామ్ ।

సోమానన్దకరః  పరం సుమనసాం క్షేమావహప్రక్రియః 
కామానేష తనోతు నః ప్రతిదినం  ప్రేమాలసైర్వీక్షణైః    ॥ ౭౫॥

ఆదావాహితచేతసామనుదినం వేదావలీనాం సతాం
నాదావిష్కరణక్షణే ప్రకటయన్పాదారుణం  పావనమ్ ।

ఖేదాన్ ఖణ్డయతి  స్మ యోఽతివిషమాన్ భేదాన్ధకారోదితాన్
శ్రీదాకాఙ్క్షితసమ్పదం   దిశతు మే మోదాకరః శూలినః ॥ ౭౬॥

నేతా ధర్మపథే సదైవ  చరతాం జేతాఽన్యథావర్తినాం
కేతావాహితకుక్కుటః ప్రతిరణం  వేతాళసఙ్ఘస్తుతః  ।

ఆతామ్రైర్నయనాఞ్చలైర్యది   స మాం శీతాంశుబిమ్బస్పృశైః
ప్రీతాన్తఃకరణో  నిరీక్షితుమహం క్రేతాస్మి  శక్రశ్రియామ్   ॥ ౭౭॥

హేలాభర్జితసర్వలోకదితిభూహాలాహలేనాఙ్గులీ  -
లీలాభిః శివయోః ప్రమోదజలధేర్వేలావలీం  ప్లావయన్  ।

జ్వాలాజాలజటాలశక్తివిలసత్సాలాభభాస్వద్భుజః
ఖేలాం నః పురతస్తనోతు సురరాడ్బాలావిలోలాన్తరః ॥ ౭౮॥

రమ్భాదిస్ఫురదాభిరూప్యవిలసద్దమ్భావలోపిప్రభా  -

జమ్భారాతిసుతాఘనస్తనపరీరమ్భావగాఢోరసే ।
స్తమ్భాయాఖిలవిష్టపస్య  కుశలారమ్భాయ నాకౌకసాం

శుమ్భాదిత్రిదశారితూలహుతభుగ్డిమ్భాయ  భూయో నమః ॥ ౭౯॥
క్షుద్రాణాం  దనుజన్మనాం చ వినతాభద్రావలీనామపి

ఛిద్రాణ్యప్రతిలభ్య   బాలకతయా విద్రావణే  దీక్షితః ।
రుద్రాణీస్తననూతనామృతఘటీముద్రాయితౌష్ఠాధరః  

నిద్రాం  ద్రావయతాన్మమాద్య  బహుధాఽభద్రాం  స రుద్రాత్మజః  ॥౮౦॥
భాసా సారసబాన్ధవం  నయసుధాకాసారమేవాశయే

నాసాప్రీణనసాయకం  తనురుచా దాసాయితాశాధిపమ్ ।
యాసానన్దమపేక్షతే  న రహసే కా సాత్ర సోఽస్మన్మనో-

వాసాయాద్య కృతాదరో వయమతః కాసాం శ్రియాం  నాశ్రయాః  ॥౮౧॥

గఙ్గావిశ్రుత   కర్మనర్మసచివాపాఙ్గామృతోర్మిచ్ఛటా -

సఙ్గామృష్టవిశిష్టశిష్టజనతాతుఙ్గాఘసఙ్ఘానలమ్       ।
శఋఙ్గారోజ్జ్వలకేలిసంహతినటీరఙ్గాయితేన్ద్రాత్మజా    -

నఙ్గాద్వైతముపాస్మహే   వయమమీ భఙ్గాయ  తుఙ్గాపదామ్  ॥౮౨॥
శాన్తాన్తఃకరణాలయే  వృషసుతాకాన్తాభిరూప్యే కృపా-

ఽఽక్రాన్తాన్దోలితశోణలోచనదలప్రాన్తావధూతాపది    ।
స్వాన్తాన్యాదధతే న యే శివసుతే భ్రాన్తాస్తు  తే సంశయ-

శ్రాన్తాః  సన్తు పదే పదే భవపథే కిం తావతా నః క్షతిః ॥౮౩॥
స్వేక్షాధీనచరాచరోదయలయో లాక్షాసదృక్షచ్ఛవిః

సాక్షాన్నిర్జరకాననక్షితిరుహః  ప్రేక్షావతాం  కాఙ్క్షితః  ।
దీక్షామద్య దధాతు దాతుమతి మే ద్రాక్షాసదృక్షాం  గిరం

రూక్షామాధివిజృమ్భితాం శమయితుం దాక్షాయణీనన్దనః  ॥౮౪॥
వాచాతీతపదామ్బుజాతవిభవం ప్రాచామృషీణాం  పునః

నీచారివ్రజజీర్ణపర్ణదహనం    ఖేచారికేలీరథమ్ ।
మోచామర్మకృషా మనోజ్ఞవచసా యాచామహే కం వరం

ధీచాఞ్చల్యమపాకరోతు జగతామాచార్యవర్యో మమ ॥౮౫॥
సంసారామయభేషజం శమదమాహింసాపరారాధితం

హంసాలఙ్కృతకోమలశ్రుతిశిరోత్తంసాఙ్ఘ్రిపాథోరుహమ్   ।
పుంసానాదిమతా ప్రకాశితభుజాశంసాపదానక్రమం 

కంసారాతిసుతాకపోలరుచిరోచ్చాంసాగ్రమారాధ్నుమః  ॥౮౬॥
చాపాసిత్రిశిఖాదిభూషితభుజవ్యాపారతుష్టామర  -
స్త్రీపాణ్యబ్జవికీర్ణకల్పకుసుమశ్రీపాటలాఙ్గద్యుతిః      ।

పాపాత్మానుపలభ్య దివ్యనగరీభూపాత్మజాకాముకః
తాపాన్నస్సమపాకరోతు మహితైః  శ్రీపాదపద్మామృతైః   ॥౮౭॥

బాహాసఞ్జితతీక్ష్ణహేతిరుచిభిః   స్వాహాసహాయోముహుః
హాహాఙ్గీకృతవన్దిభావసరణిర్వాహాయితాఖణ్డలః    ।

నీహారాద్రిసుతాత్మజో  దివిషదాం సాహాయ్యకారీ మృధే
దాహానాశు ధునోతు నస్సుమనసామాహారరీత్యా గిరా ॥౮౮॥

ఈశానాఙ్కమనోజ్ఞసౌధమమితక్లేశాన్ధకారారుణం  

కోశాగారమపేక్షితార్థవితతేః  పాశాయుధారాధితమ్ ।
కాశాచ్ఛస్మితచూర్ణమోహితహృషీకేశాత్మజాలోలుపం

ధీశాన్త్యాది శుభాయ సర్వవిపదాం నాశాయ చాశాస్మహే ॥౮౯॥
అఙ్కే కల్పితదేవరాజతనయం లఙ్కేశదర్పచ్ఛిదం

సఙ్కేతాలయమాదివాఙ్మృగదృశాం పఙ్కేరుహం పాదయోః ।
కఙ్కేలిద్రుమకుఞ్జకేలిసదనం   తం కేశవానన్దనం

కిం కేల్యా నమతాం చ ముక్తిరితి చేచ్ఛఙ్కేఽనలశ్శీతలః ॥౯౦॥
సమ్పాతేన నిజాయుధస్య విలసచ్ఛమ్పాసనాభేర్జగ -
త్కిమ్పాకం కలయన్తమన్తకసభాసమ్పాతుకం తారకమ్ ।

కమ్పాక్రాన్తధియా   న ధర్తుమనిశం యం పారయన్తే జనాః
తం పారే తమసాం స్థితం  కలయతాం కిం పామరైః  పార్థివైః   ॥౯౧॥

గత్యా శిక్షితదృప్తసింహగమనైః  శక్త్యా స్ఫురద్బాహుభిః
ప్రీత్యా  పోషితభక్తలోకనివహైః  శ్రుత్యాఽఽత్తబన్దిక్రమైః     ।

రత్యాఽఽప్తైర్నిజకాన్తిభిః  కతిపయైరేత్యాత్ర  యద్భూయతే
తత్యా కిం మమ సామ్ప్రతం దివిషదాం భూత్యాణిమాద్యాపి చ ॥౯౨॥

కాలం దైవతవిద్విషాం  గలవలన్మాలం సురేన్ద్రాత్మజా -

లోలం శక్తిశిఖావిదారితమహాశైలం   దివశ్చారిణామ్ ।
సాలం పాదరుచాహతాశ్రుతతమోజాలం  భవేద్రక్షితుం

కోఽలం నో జగతాం త్రయేఽపి  చ పరో బాలం వినా శూలినః ॥౯౩॥
ధర్మాన్తధ్వనదభ్రవిభ్రమధనుశ్చర్మాసిభాస్వద్భుజో 

వర్మాలఙ్కృతవిగ్రహః  ప్రతిదినం  శర్మాపహో విద్విషామ్ ।
ధర్మాద్యర్థశుభాలయో మునిమనోభర్మాసనాధిష్ఠితో

నర్మాణి ప్రతిపద్యతాం  మనసి మే మర్మాదివాక్సన్తతేః ॥౯౪॥
స్వర్వాసిశ్రమశఋఙ్ఖలాః   శిథిలయన్సర్వాశ్చ శర్వాజ్ఞయా

కుర్వాణో విపదః ప్రకామమవనీగీర్వాణవిద్వేషిణామ్  ।
అర్వాచీనవచస్సుదూరమహిమా దుర్వాససాభ్యర్చితః

గుర్వాజ్ఞావశవర్తినో  హరతు మే దుర్వారదుర్వాసనాః ॥౯౫॥
శిష్టానాం  విశినష్టి తుష్టిమమితాం  కష్టాని  నష్టం  నయ-

త్యష్టాఙ్గస్య   పురస్తనోతి నయనాభీష్టాన్  శిశుత్వక్రమాన్  ।

క్లిష్టాక్లిష్టగతీః     పినష్టి మనసస్తుష్టాత్మనాం  సంయమే
స్పష్టాస్పష్టగిరాద్య   తేన శిశునా నష్టాఖిలాపన్మమ  ॥౯౬॥

ఆధారామ్బుజమధ్యకేలిసదనో బాధావహోఽహఙ్కృతేః
బోధానన్దవివర్తభాసురతనుర్మేఽధోఽధిమూర్ధం   జ్వలన్ ।

రాధావల్లభమానితాత్మవిభవోఽగాధాం  విధత్తాం శ్రియం
క్రోధాధేర్విజయం  శచీప్రియతమాసాధారణీం  చ ప్రథామ్  ॥౯౭॥

గాఢాభ్యాసవినిద్రితోరగసుతాలీఢానిలానాం  సతాం
గూఢావాసముపేత్య చేతసి పరం సోఢా సమస్తైనసామ్  ।

బాఢాజ్ఞానపిశాచికావృతమహామూఢాత్మనాం  దుర్లభః
షోఢాస్యామ్బురుహశ్శుభాని జగతాం వోఢా విధత్తాం మమ ॥౯౮॥

ఆగోపాలవిధాతృతుల్యవిభవేయాగోపగేయప్రథే
వేగోద్భిన్నపునర్భవాఙ్కురమహాయోగోపసర్గాపది  ।

రోగోత్సిక్తజనానవాప్య చరణేనాగోపగీతాత్మజే (వీతానుజే)
భూగోళేఽభిరతిం న కో ను కలయేద్రోగో  న చేద్రాజసః  ॥౯౯॥

ఓష్ఠాసఞ్జితలోచనాయ   దివిజశ్రేష్ఠాత్మజాయా   జగ-
జ్జ్యేష్ఠానఙ్గవివర్తవిగ్రహవతే     ప్రేష్ఠాయ   శిష్టావనే  ।

గోష్ఠాయాదిగవాం  తతేర్భువనవర్షిష్ఠాయ   సభ్యాన్తరే
నిష్ఠాయాశ్రితలోచనాబ్జయుగనేదిష్ఠాయ     కుర్మోఽఞ్జలిమ్  ॥ ౧౦౦॥

సీమ్నే సద్గుణసమ్పదాం  నవమణీధామ్నే శ్రితాపద్ద్విష  -
న్నామ్నే శాసితదైవతారిపరిషత్స్థేమ్నే   చ హేమ్నే శ్రియా  ।

వ్యోమ్నే చిద్విమలాయ సర్వజగతాం ధామ్నే నికేతీభవ-
త్సామ్నేఽనాదికుటుమ్బిభాగ్యలహరీభూమ్నే పరస్మై  నమః ॥ ౧౦౧॥

పరయువతిరతం మాం శఙ్కయిత్వాఽప్యుదాసే
తదపి మదవనం తే సామ్ప్రతం సామ్ప్రతం హి ।

త్యజతి గురుకలత్రవ్యాపృతం  త్వత్పితా కిం
విమలకమలసమ్పద్ద్రోహిణం  రోహిణీశమ్ ॥ ౧౦౨॥

పరధనాపహృతౌ యతమానే నోచితా మయి తవేయముపేక్షా ।
విస్మృతం కిము హిరణ్యహరత్వం తత్త్వయా తవ విభోః శ్వశురస్య ॥ ౧౦౩॥
అహింసకానామిహ హింసకోఽపి న తేఽచ్ఛిదం బ్రహ్మశిరః  పితేవ ।

అతీవ లుబ్ధం  కిముపేక్షతే మాం లుబ్ధాత్మజా  సాపి తవాఙ్కసంస్థా ॥ ౧౦౪॥
మలినసఙ్గతిదూషితమేవ  మాం కిము విలోకయితుం పరిశఙ్కసే ।
న హి భవానివ భూతపిశాచికాసదసి సన్తతమాసితుముత్సహే ॥ ౧౦౫॥
నిష్కిఞ్చనోఽయమితి కిం నను మయ్యుదాసే

భిక్షాశనస్తవ పితా భగవంస్తదాస్తామ్ ।
త్వం చాపి భైక్షమటసి  ప్రకటం  ఫలిన్యాం

తన్మాం భజస్వ సదృశీ ఖలు బన్ధుతా  నౌ ॥ ౧౦౬॥
పరిపాలయితుం తవాభికాఙ్క్షా యది దృప్తాన్కృపణోత్తమాగ్రవృత్త్యా  ।
కిము కీర్తిరితస్తవాప్యపూర్వా విమలా దీనదయాలుతోపక్లృప్తా  ॥ ౧౦౭॥
అఙ్గీకృతం  మృగశిశుం న శశీ జహాతి

ఫాలం తపన్తమపి నో దహనం త్రిణేత్రః   ।
ఆశీవిషం చ విషమం న హి శేషశాయీ

తీక్ష్ణస్వభావమపి  మాం న జహీహి పాల్యమ్ ॥ ౧౦౮॥
కణ్ఠే గడుర్భవతి యచ్ఛరదిన్దుకాన్తేః

అర్ధాసనం  భజతి యత్సురభోజ్యలక్ష్మ్యాః ।
ఆచార్యతాం భజతి యన్నవమల్లికానాం

ఆనన్దమావహతి  తే స్మితమేవ తన్నః ॥ ౧౦౯॥
అథవా క్షణికాచలాలవాలో గుణపుష్పః పరిసేవితో ద్విజేన్ద్రైః  ।
శ్రుతిముగ్ధలతాఞ్చితోఽఙ్ఘ్రిశాఖీ    తవ దివ్యః ఫలతీప్సితం మమైషః  ॥ ౧౧౦॥
కిం వా విపది విధేయం ధ్యేయం తే ధ్యాతృమఙ్గలం  చరణమ్ ।
సమ్పది కిం కరణీయం భూయోభూయోఽపరోక్షణీయం తత్ ॥ ౧౧౧॥
బద్ధాదరాః  శ్రితవిపత్పరితాపశాన్త్యై 

దుగ్ధాబ్ధిగర్భభరితామృతవీచివన్ద్యాః    ।
ముగ్ధాబ్జజన్మవిఫలీకరణస్వభావాః 

శ్రద్ధాలవోఽవితుమమీ   తవ మాం కటాక్షాః ॥ ౧౧౨॥
అమృతమివ సురాణాం బ్రాహ్మణానాం  త్రయీవ

ప్రణవ  ఇవ యతీనాంయోగినామున్మనీవ ।
శ్రుతిపథపథికస్య  శ్రీమదేకం  నిదానం

మమ తు కిమపి లబ్ధం  లుబ్ధకన్యాభిలుబ్ధమ్   ॥ ౧౧౩॥

పాతయ వాఘాతయ వా పాలయ వా సమవలోక్య లాలయ వా ।
లబ్ధం  తవ పదయుగ్మం నాహం ముఞ్చామి నాపి దుర్వృత్తీః ॥ ౧౧౪॥
నమో నమస్తే నగదమ్భభేదిన్

నమో నమస్తే నిగమాన్తచారిన్ ।
నమో నమస్తే ఖగరాజయాయిన్

నమో నమస్తే భగవన్ పరాత్మన్ ॥ ౧౧౫॥
శ్రీశఙ్కరాత్మజగుణగణగ్రథితా   తదీయ-

పాదారవిన్దమకరన్దకణావసిక్తా   ।
మోదావహా భవతు సజ్జనషట్పదానాం

గోపాలకృష్ణకవివాక్  సురపుష్పమాలా ॥ ౧౧౬॥
ఇతి శ్రీగోపాలకృష్ణకవివిరచితం   శ్రీసుబ్రహ్మణ్యకర్ణామృతం    సమ్పూర్ణమ్  ।

